“Impuls BSR” MCHJ direktorining 
2026-yil 7-apreldagi AF-32-sonli buyrug‘iga ilova

IMPULS TIBBIYOT INSTITUTINING
ABITURIYENTLAR UCHUN FAN OLIMPIADALARINI
 TASHKIL ETISH VA OʻTKAZISH TARTIBI TOʻGʻRISIDAGI
NIZOM 

1-bob Umumiy qoidalar
1. Mazkur Nizom Oʻzbekiston Respublikasining “Taʻlim toʻgʻrisida”gi Qonuni hamda oliy taʻlim sohasidagi normativ-huquqiy hujjatlarga muvofiq, “Impuls tibbiyot instituti”da (keyingi oʻrinlarda – institut deb yuritiladi) iqtidorli yoshlarni aniqlash, abituriyentlar oʻrtasida institut brendini targʻib qilish va abituriyentlarning akademik salohiyatini aniqlash tartibini hamda ular oʻrtasida fanlar boʻyicha olimpiadalarni tashkil etish, oʻtkazish, olimpiada gʻoliblarini ragʻbatlantirish tartibini belgilaydi.
2. Ushbu Nizomda quyidagi asosiy tushunchalar qoʻllaniladi:
“Impuls Start” fan olimpiadasi – abituriyentlar (maktab, litsey va kollej bitiruvchilari) oʻrtasida oʻtkaziladigan, gʻoliblarga institutga qabul qilishda imtiyozlar beruvchi marketing yoʻnalishidagi intellektual tanlov.
Olimpiada gʻoliblari — olimpiadalarda 1, 2, 3-oʻrinlarni qoʻlga kiritgan abituriyentlar.
Imtiyozli sertifikat – “Impuls Start” natijalariga koʻra beriladigan, abituriyentga institutning ichki imtihonlarisiz talabalar safiga qabul qilinish huquqini beruvchi hamda maʻlum foizlarda chegirma taqdim qilinishiga asoslovchi hujjat.
Olimpiadalar taqvimi — oʻquv yili davomida oʻtkazilishi rejalashtirilgan fan olimpiadalarining reja-jadvali.
3. Fan olimpiadalari yagona ilmiy-uslubiy yondashuv asosida adolatlilik, ochiqlik va shaffoflik tamoyillari asosida oʻtkaziladi.
4. “Impuls Start” fan Olimpiadalari uchun test topshiriqlari, yozma va amaliy ishlarni (keyingi oʻrinlarda — nazorat materiallari deb yuritiladi) tayyorlash, olimpiadalarni oʻtkazish bilan bogʻliq tadbirlar institutning Marketing boʻlimi tomonidan muvofiqlashtiriladi hamda Oʻquv-uslubiy boʻlim bilan birgalikda olimpiada o‘tkazilishidan bir oy oldin reja-jadvalini tuzadi va tasdiqlatadi.
5. Abituriyent olimpiadalarda oʻz xohishlariga koʻra ixtiyoriy ravishda qatnashadilar.
6. Olimpiadani xolis va adolatli oʻtkazilishini nazorat qilish hamda natijalarini tahlil etish Taʼlim sifatini nazorat qilish boʻlimiga yuklatiladi.
7. Ishtirokchilarning olimpiadalar boʻlib oʻtadigan manzilga xavfsiz kelib-ketishlarini taʼminlashga institut masʼul emas.
8. Olimpiada “IMPULS BSR” MChJ direktori buyrug‘i bilan tasdiqlangan grafik hamda olimpiada go‘liblarini mukofotlash jadvali asosida  oʻtkaziladi.

2-bob. Olimpiadaning maqsadi va vazifalari
9. Institutga eng iqtidorli abituriyentlarni jalb qilish orqali sifatli kontingentni shakllantirish hamda ularning fanlarga boʻlgan qiziqishini moddiy va maʻnaviy ragʻbatlantirish. 
10. Fan olimpiadalarini oʻtkazishning asosiy vazifalari:
- Iqtidorli yoshlarni “Ustoz-shogird” tizimi asosida ilm-fanga yoʻnaltirish;
- Marketing strategiyasi doirasida institutning jozibadorligini oshirish.

3-bob “Impuls Start” olimpiadasini tashkil etish tartibi
11. “Impuls Start” fan olimpiadalari ushbu Nizom ilovasida keltirilgan fanlardan oʻtkaziladi.
12. “Impuls Start” fan olimpiadasi umumiy o‘rta ta’lim maktablari, akademik litseylar va kasb-hunar maktablarining bitiruvchi oʻquvchilari oʻrtasida oʻtkaziladi.
13. Har bir fan yoʻnalishida ballar ketma-ketligida 1-, 2- va 3-oʻrinlarni egallagan abituriyentlar gʻolib hisoblanadi.
14. Olimpiada ikki bosqichda o‘tkaziladi:
- I-bosqich — onlayn saralash https://olimpiada.impulsmi.uz 
Birinchi bosqich onlayn formatda o‘tkaziladi. Ishtirokchilar https://olimpiada.impulsmi.uz sayti orqali ro‘yxatdan o‘tadilar va test topshiriqlari hamda masalalarni onlayn platforma orqali bajaradilar.
I-bosqich muddati: tashkilotchi tomonidan belgilangan muddat ichida (aniq sana https://olimpiada.impulsmi.uz saytida e’lon qilinadi).
I-bosqich topshiriqlari:
- Test savollari (biologiya va kimyo fanlaridan bilimlarni tekshirish);
- Masalalar (analitik fikrlash va amaliy ko‘nikmalarni baholash).
Saralangan ishtirokchilarga II-bosqich joyi va vaqti haqida alohida xabarnoma jo‘natiladi.
- II-bosqich — offlayn - yakuniy bosqich.
Ikkinchi bosqich tashkilotchi tomonidan belgilangan sanada Impuls tibbiyot instituti filiallari binosida offlayn tarzda o‘tkaziladi.
II-bosqichda ishtirok etish tartibi:
- Saralangan ishtirokchilar ko‘rsatilgan kun va vaqtda Impuls tibbiyot instituti filiali binosida hozir bo‘lishlari shart;
- Ishtirokchilar shaxsini tasdiqlovchi hujjat (pasport yoki ID-karta) bilan kelishlari lozim.
Topshiriqlar yozma shaklda bajariladi.
15. Fan olimpiadalarining tegishli bosqichini oʻtkazish boʻyicha kompleks chora-tadbirlarni bajarish Marketing hamda tegishli boʻlimlar zummasiga yuklatiladi.
Tashkiliy qoʻmita
16. Olimpiadalarni tashkil etish uchun har bir olimpiada hamda uning bosqichlarini oʻtkazish boʻyicha tashkiliy qoʻmita tuziladi.
17. Quyidagilar tashkiliy qoʻmitaning vazifalari hisoblanadi:
- olimpiada oʻtkaziladigan joyni belgilash va tasdiqlash;
- hakamlar hayʼati tarkibi, apellyatsiya komissiyasi aʼzolari, auditoriya nazoratchilari roʻyxatini shakllantirish;
- olimpiada nazorat materiallarining maxfiyligini, olimpiadani mazkur Nizom talablari asosida oʻtkazilishini taʼminlash;
- olimpiadaning tashkil etilishi, oʻtkazilishi va natijalarini ommaviy axborot vositalarida yoritib borish;
- barcha olimpiada ishtirokchilari haqidagi maʼlumotlarni axborot tizimiga kiritilishini muvofiqlashtirish;
- olimpiada natijalari va hakamlar hayʼati qarori asosida gʻoliblarni keyingi jarayon boʻyicha tavsiyani institut rahbariyatiga taqdim etish.
Hakamlar hayʼati
18. Olimpiadalarning barcha bosqichlarida tashkiliy qoʻmita tomonidan 
3 kishidan 7 kishigacha tarkibda hakamlar hayʼati tuziladi.
19. Hakamlar hayʼati:
- olimpiada jarayonida beriladigan nazorat materiallarini ekspertizadan oʻtkazadi;
- olimpiada ishtirokchilari tomonidan bajarilgan ishlarni tasdiqlangan baholash mezonlari asosida xolisona tekshiradi, baholaydi va gʻoliblarni aniqlaydi;
- natijalarni olimpiada oʻtkazilgan kuni eʼlon qiladi;
- oʻtkazilgan olimpiada natijalari boʻyicha qaror qabul qiladi va uni tashkiliy qoʻmitaga taqdim etadi.
20. Hakamlar hayʼati tarkibiga maktablar, nodavlat taʼlim tashkilotlari, oliy taʼlim va ilmiy-tadqiqot institutlarining yuqori malakali mutaxassislari jalb qilinadi. 
21. Hakamlar hayʼati aʼzolari olimpiada gʻoliblarini xolisona aniqlashda va nazorat materiallarining maxfiyligini taʼminlashda shaxsan javobgar hisoblanadi.
Auditoriya nazoratchilari
22. Tashkiliy qoʻmita tomonidan olimpiada boshlanishidan oldin qurʼa tashlash yoʻli bilan xonalarga auditoriya rahbari va nazoratchilari tayinlanadi.
Auditoriya nazoratchilari oʻz mutaxassislik yoʻnalishida olimpiada oʻtkazilayotgan auditoriyaga rahbar yoki nazoratchi etib tayinlanishiga yoʻl qoʻyilmaydi.
23. Auditoriya rahbarlari:
- ishtirokchilarga olimpiadaning tartib-qoidalari toʻgʻrisida qisqacha tushuntiradi;
- olimpiada boshlanishi va tugash vaqtini eʼlon qiladi hamda olimpiada jarayonini nazorat qiladi;
- fan olimpiadasi jarayonida oʻrnatilgan tartib-qoidalarga amal qilmagan oʻquvchilarni olimpiadadan dalolatnoma tuzib chetlashtiradi;
- ishtirokchilarning bajargan ishlarini shifrlab, tekshirish uchun hakamlar hayʼatiga topshiradi;
- hakamlar hayʼati tomonidan tekshirilgan ishlarni shifr boʻyicha roʻyxatini tuzadi va tashkiliy qoʻmitaga taqdim etadi.
24. Auditoriya nazoratchilari olimpiada oʻtkazilayotgan va oʻzlari biriktirilgan auditoriyada tartib saqlanishini taʼminlaydilar va auditoriya rahbariga qoʻyilgan vazifalarni amalga oshirishda koʻmaklashadilar.
25. Olimpiada oʻtkaziladigan auditoriyalar videokuzatuv kameralari bilan jihozlanadi. Auditoriyada telefon va turli aloqa vositalaridan foydalanish taqiqlanadi. Kimyo fanida kalkulyatordan foydalanishga ruxsat etiladi.
26. Ommaviy axborot vositalari vakillariga olimpiada jarayoniga xalaqit qilmagan holda kuzatishlariga ruxsat beriladi.
27. Olimpiada oʻtkazilayotgan jarayonda ishtirokchilarning oʻzaro gaplashishi, aloqa vositalari va turli xil qoʻshimcha manbalardan foydalanishi taqiqlanadi.
Bunday holatlar aniqlangan taqdirda ishtirokchi olimpiadadan chetlashtiriladi, bajargan ishlari tekshirilmaydi va baholanmaydi.
Apellyatsiya komissiyasi
28. Apellyatsiya komissiyasi hakamlar hayʼati tarkibiga kirmagan kamida uch nafar fan mutaxassislaridan iborat tarkibda tuziladi.
29. Apellyatsiya komissiyasi tomonidan olimpiada ishtirokchilarining arizalari olimpiada natijalari eʼlon qilingan kunning oʻzida qabul qilinadi. Apellyatsiya jarayonida hakamlar hayʼati aʼzolari, ishtirokchi va uning fan oʻqituvchisi ishtirok etishi mumkin.
30. Apellyatsiyaga olimpiadalar ishtirokchilarining faqatgina oʻzlari tomonidan bajarilgan ishlarini qayta koʻrib chiqish boʻyicha natija eʼlon qilingandan soʻng shu kunning oʻzida arizalar qabul qilinadi.
31. Hakamlar hayʼati tomonidan baholangan ishtirokchining bajargan ishida baholash mezonlariga mos kelmaslik holatlari aniqlanganda apellyatsiya komissiyasi hakamlar hayʼati qarorini bekor qilish yoki ularga oʻzgartirishlar kiritish huquqiga ega.
32. Apellyatsiya komissiyasi hakamlar hayʼatiga apellyatsiya natijalari boʻyicha izoh berib, olimpiada natijalarini oʻzgartirishi mumkin va bunda hakamlar hayʼati qarori qayta tasdiqlanadi.
Iqtidorli abituriyentlar zaxirasi
33. Iqtidorli abituriyentlar zaxirasi axborot tizimida shakllantiriladi.
34. Iqtidorli abituriyentlar zaxirasi toʻgʻrisidagi maʼlumotlar yillar kesimida institut axborot tizimida saqlanadi.

4-bob. “Impuls Start” fan olimpiadasi gʻoliblarini taqdirlash va ragʻbatlantirish
35. “Impuls Start” fan olimpiadasida gʻolib boʻlgan har bir oʻquvchiga “IMPULS BSR” direktori buyrug‘i bilan pul mukofotlari beriladi:
1-oʻrinni egallagan abituriyentga — joriy yil uchun buyruqda keltirilgan miqdorda pul mukofoti hamda institutda 1 oʻquv yili davomida bepul oʻqish (grant) huquqi;
2-oʻrinni egallagan abituriyentga — joriy yil uchun buyruqda keltirilgan miqdorda pul mukofoti hamda bir yillik kontrakt shartnoma miqdorining 50 foizi miqdoridagi bir martalik chegirma;
3-oʻrinni egallagan abituriyentga — joriy yil uchun buyruqda keltirilgan miqdorda pul mukofoti hamda bir yillik kontrakt miqdorining 25 foizi miqdoridagi bir martalik chegirma.
4-10-o‘rinlarni egallagan ishtirokchilarga - bir yillik kontrakt shartnoma miqdorining 10 foizi miqdoridagi bir martalik chegirma.
Olimpiadada maksimal ballning ellik foizidan yuqori natija koʻrsatgan barcha ishtirokchilarga institutning ichki qabul imtihonlarisiz talabalikka qabul qilinish huquqi (sertifikat) beriladi. 
36. Berilgan imtiyozli sertifikatlar faqat joriy oʻquv yili qabul jarayonlari uchun haqiqiy hisoblanadi.

5-bob. Fan olimpiadalarini tashkil etishni moliyalashtirish
37. Abituriyetlar oʻrtasida oʻtkaziladigan fan olimpiadalarni tashkil etish bilan bogʻliq xarajatlar tegishliligi boʻyicha xarajatlar smetasida rejalashtiriladi.
38. Quyidagilar institut mablagʻlari hisobidan moliyalashtiriladi:
- fan olimpiadalarini tashkil etish bilan bogʻliq xarajatlar;
- esdalik sovgʻalari, tadbirlarni tashkil etish va oʻtkazish bilan bogʻliq boshqa xarajatlar, olimpiada gʻoliblariga beriladigan pul mukofotlari, nazorat materiallari mualliflari va hakamlar hayʼati (apellyatsiya komissiyasi) aʼzolariga toʻlanadigan toʻlovlar, gʻoliblikni tasdiqlovchi hujjat yoki sertifikat (diplom) bilan bogʻliq xarajatlari.
39. Olimpiadada ishtirok etgan institut xodimlari tarkibida bo‘lmagan hakamlar hayʼati aʼzolari va apellyatsiya komissiyasi aʼzolariga har yili institut budjeti parametrlarida nazarda tutiladigan bir martalik haq toʻlovlari amalga oshiriladi.
40. Nazorat materiallarini tayyorlash uchun maktablarning, akademik litsey, kasb-hunar maktablarining, oliy taʼlim va nodavlat taʼlim tashkilotlarining oliy maʼlumotli oʻqituvchilari va boshqa mutaxassislari jalb qilinishi mumkin hamda ularga belgilangan miqdorlarda haq toʻlanadi.
41. Test topshiriqlari Bilim va malakalarni baholash agentligi (BMBA) standartlariga va maktab darsliklari dasturiga toʻliq mos boʻlishi shart.

6-bob. Yakunlovchi qoidalar

42. Ushbu Nizomga kiritilmagan masalalar tashkiliy qo‘mita tomonidan hal etiladi.
43. Tashkilotchi zarurat tug‘ilganda Nizomga o‘zgartirish kiritish huquqini saqlab qoladi, barcha o‘zgartirishlar htps://olimpiada.impulsmi.uz saytida e’lon qilinadi.
44. Ushbu Nizom talablari buzilishida aybdor boʻlgan shaxslar qonunchilik hujjatlarida belgilangan tartibda javobgarlikka tortiladi.



Impuls tibbiyot institutining abituriyentlar uchun fan olimpiadalarini tashkil etish va oʻtkazish tartibi toʻgʻrisidagi nizomga ilova

